
Европскиот Парламент,

· имајќи ја предвид одлуката на Европскиот совет од 16 декември 2005 година да и се додели на земјата статус на кандидат за членство во ЕУ,
· имајќи го предвид  Договорот за стабилизација и асоцијација меѓу Европските заедници и нејзините земји-членки, од една страна, и Република Македонија, од друга
· имајќи го предвид финалниот Договор за решавање на разликите како што е опишано во резолуциите 817 (1993) и 845 (1993) на Советот за безбедност на Обединетите нации, раскинувањето на Времената спогодба од 1995 година и воспоставувањето на стратешко партнерство меѓу Грција и Република Македонија од 17 јуни 2018 година, исто така познат како Преспански договор,

· имајќи го предвид Рамковниот договор склучен во Охрид и потпишан во Скопје на 13 август 2001 година (Охридски рамковен договор, "ОРД"),

· имајќи ги предвид Итните реформски приоритети  за Република Македонија на  Комисијата од јуни 2015 година,

· имајќи го предвид политичкиот договор (таканаречен "Пржино договор") постигнат помеѓу четирите главни политички партии во Скопје на 2 јуни и 15 јули 2015 година и четирипартискиот договор за негово спроведување од 20 јули и 31 август 2016 година ,

· имајќи ги предвид препораките на Високата експертска група за систематски прашања за владеењето на правото од 14 септември 2017 година,

· имајќи го предвид Берлинскиот процес што започна на 28 август 2014 година,

· имајќи ги предвид финалните извештаи на ОБСЕ/ОДИХР во врска со предвремените парламентарни избори од 11 декември 2016 година, кои беа исто така набљудувани од Европскиот парламент и локалните избори од 15 октомври и 29 октомври 2017 година,

· имајќи ја предвид Декларацијата на Самитот ЕУ-Западен Балкан од 17-ти мај 2018 година и неговата Софиска приоритетна агенда,

· имајќи ги предвид заклучоците на Европскиот совет од 28 јуни 2018 година, кои ги поддржуваат заклучоците за проширување и Процесот на стабилизација и асоцијација, усвоени од Советот на 26 јуни 2018 година,

· имајќи ја предвид одлуката на Шефовите на држави и влади, на состанокот на НАТО на  11-12 јули 2018 година, да ја поканат земјата да ги започне преговорите за пристапување за да се приклучи кон Алијансата,
· имајќи го предвид 14-от состанок на Советот за стабилизација и асоцијација меѓу Република Македонија и ЕУ од 13 јули 2018 година,

· имајќи го  предвид извештајот на Комисијата од 6 февруари 2018 година, насловен како "Веродостојна перспектива за проширување и зајакнување на ангажманот на ЕУ со Западен Балкан" (COM (2018) 0065),

· имајќи го предвид извештајот на Комисијата од 17 април 2018 година, насловен "Комуникација во врска со политиката на проширување на ЕУ " (COM (2018) 0450), заедно со работниот документ на персоналот на Комисијата под наслов "Извештај за Република Македонија 2018" (SWD (2018 ) 0154), во кои се  препорачува отворање на преговорите за пристап со оглед на постигнатиот напредок и во поглед на постојаната посветеност на реформите,

· имајќи ги предвид Работниот документ на службата на Комисијата за проценка на Програмата за економски реформи на Република Македонија (SWD (2018) 0134) и Заедничките заклучоци од економскиот и финансискиот дијалог помеѓу ЕУ и земјите од Западен Балкан и Турција од 25 мај 2018 година,

· имајќи ги предвид Препораките усвоени на 14-тиот состанок на Мешовитата парламентарна  комисија на ЕУ и Република Македонија (МПК), што се одржа во Стразбур на 7-8 февруари 2018 година,

· имајќи го предвид процесот на "Дијалогот Жан Моне" со парламентарното раководство и политичките партии во Собранието, започнат во Охрид на 17-18 мај 2018 година,

· имајќи ги предвид своите претходни резолуции за земјата,

· имајќи го предвид  членот  52 од својот Деловник,

· имајќи го предвид Извештајот на Комисијата за надворешни работи (A8-0000 / 2018),

A. со оглед на тоа што со спроведувањето на стабилни и инклузивни демократски реформи и активното подобрување на добрососедските односи, новата влада демонстрира континуитет во посветеноста на европскиот и евроатлантскиот пат на земјата; со оглед на тоа што напорите за реформи треба да се спојат со континуирана поддршка од ЕУ за спроведување на Итните реформски приоритети и мерливи резултати; со оглед на тоа што изгледите за членство во ЕУ се голем поттик за реформите во Република Македонија, особено во однос на владеењето на правото, независноста на судството и борбата против корупцијата; кога Република Македонија се смета за земја-кандидат која постигна најмногу напредок во усогласувањето на своето законодавство со acquis на ЕУ;

B. со оглед на тоа што со Преспанскиот договор од 17 јуни 2018 година за решавање на разликите и воспоставувањето на стратешко партнерство помеѓу Република Македонија и Грција се испраќа еден многу потребен позитивен сигнал за стабилноста и помирувањето во целиот регион на Западен Балкан, се подобрува духот на добрососедските односи и регионалната соработка и го отвора патот за европската интеграција на земјата;

C. со оглед на тоа што беа договорени 11 мерки за градење доверба меѓу Грција и Република Македонија, главно во областите на политичките и европските прашања, образованието и културата, трговската и економската соработка, поврзаноста, правдата и внатрешните работи и здравствената соработка; со оглед на тоа што овие Мерки за градење доверба веќе произведоа опипливи резултати;

D. со оглед на тоа што сите политички партии и државни институции имаат должност да придонесат за поинклузивна и отворена политичка атмосфера, овозможувајќи понатамошен напредок во процесот на пристапување во ЕУ;

E. со оглед на тоа што земјата мора уште повеќе да ги зајакне, меѓу другото, парламентарниот законодавен и надзорен капацитет, судството, почитувањето на владеењето на правото, слободата на медиумите и борбата против организираниот криминал и корупцијата; со оглед на тоа што се потребни  одржливи реформски напори во областите на јавната администрација, економијата и вработувањето и сеопфатен преглед на спроведувањето на Охридскиот рамковен договор (ОРД);

F. со оглед на тоа што пристапувањето на Република Македонија во НАТО ќе придонесе за мирот и стабилноста на целиот регион;

G. со оглед на тоа што на 28 јуни 2018 година Европскиот совет ги одобри заклучоците на Советот од 26 јуни 2018 година, со што се трасира патот кон отворање на преговорите за пристапување во јуни 2019 година;

H. со оглед на тоа што на 18 јули 2018 година, Комисијата потпиша Договор за статус со Република Македонија, за да им дозволи на тимовите на Европската агенција за гранична и крајбрежна стража (Фронтекс) да спроведуваат заеднички операции со и во рамките на земјата со цел за управување со миграцијата и границите, како суштински елементи на Стратегијата на Комисијата за Западен Балкан;
I. со оглед на тоа што загадувањето на воздухот е многу голем проблем во македонските градови и според најновите студии на Финскиот метеоролошки институт и на Македонскиот институт за јавно здравје, Скопје и Тетово имаат најголема концентрација на фини честички во воздухот (PM2.5) во споредба со  со сите европски градови;

J.  со оглед на тоа што Балканскиот регион е стратешки важен;

K. со оглед на тоа што секоја земја-кандидат се оценува поединечно според сопствените достигнувања, а брзината и квалитетот на реформите се тие кои ја одредуваат временската рамка за пристапување и темпото на преговорите;
L. со оглед на тоа што по темелниот и транспарентен правен процес, Никола Груевски беше осуден од македонските судови за злоупотреба на службената должност и му беше одредена казна затвор од две години; со оглед на тоа што повеќе судови ја потврдија оваа пресуда и одлуката стапи во сила откако сите жалби беа исцрпени; со оглед на тоа што тој, исто така, е обвинет во четири дополнителни кривични предмети кои се во тек и е вклучен во уште пет тековни кривични истраги;
Севкупни  реформи и добрососедски односи

1. Ја поздравува силната политичка определба на Владата за целосното спроведување на Договорот  од Пржино и Итните реформски приоритети, со што ќе се интензивираат  ЕУ реформите, засновани на меѓупартиска и меѓуетничка соработка и консултации со граѓанското општество, и ја нагласува важноста  од продолжување со овие напори за европската иднина на земјата; ја поттикнува новата влада да го задржи позитивниот импулс и да обезбеди напредок во, да ги забрза и целосно спроведе реформите поврзани со ЕУ, на транспарентен и инклузивен начин; повикува на поддршка за Република Македонија да се приклучи кон евроатланските организации со цел да се зајакне регионалната безбедност;
2. Високо ја поздравува позитивната дипломатија и активните напори за градење доверба што доведуваат до компромис, решавање на отворените билатерални прашања и промовирање на добрососедските односи; нагласува дека билатералните прашања не треба да го попречуваат процесот на пристапување; срдечно го поздравува стапувањето во сила на Договорот за пријателство со Бугарија од  14 февруари 2018 година, кој треба да обезбеди долготрајни и помирувачки добрососедски односи меѓу двете земји;

3. Го поздравува Преспанскиот договор од 17 јуни 2018 година помеѓу Грција и Република Македонија и ги пофалува двете страни за нивните значителни напори за постигнување заемно задоволително решение за прашањето за името; ја поздравува неговата  ратификација од страна на Собранието на Република Македонија на 20 јуни и 5 јули 2018 година; смета дека е во интерес на граѓаните на земјата сите политички актери и граѓанското општество да делуваат конструктивно и да ги преземаат своите историски одговорности; ги повикува партиите да им дадат приоритет на интересите на земјата во однос на сопствените  партиски политички интереси, да ги информираат своите граѓани за содржината и импликациите на Договорот и да ги спроведуваат сите интерни процедури за ратификација и спроведување на овој стратешки важен договор, ставајќи му крај на долготрајната геополитичка неизвесност, со што стана добар пример за мир и стабилност во регионот; ја нагласува важноста на референдумот одржан на 30 септември 2018 година во врска со интеграцијата на Република Македонија во ЕУ и НАТО;

4.  Го забележува резултатот од референдумот одржан на 30 септември 2018 година; ја нагласува потребата од понатамошна поддршка за евроатланската иднина на земјата и за спроведување на Преспанскиот договор од 17 јуни 2018 година; ја охрабрува владата во Скопје да ги преземе сите неопходни и можни чекори за почитување на одредбите од Преспанскиот договор, со што се отвора вратата за преговорите за пристапување во ЕУ и НАТО;

5. Го поздравува гласањето од 19 октомври 2018 година во Собранието за отпочнување на процесот на уставни измени, со цел да се имплементираат одредбите утврдени во Преспанскиот договор; ги повикува сите политички партии да продолжат да соработуваат во духот на заедничка одговорност во следните чекори на процедурата за измена; ја потврдува својата силна поддршка за европската и евроатлантската иднина на земјата и ги повикува владата и собранието да ја продолжат со својата работа на реформите, кои ќе го отворат патот за пристапување во ЕУ; го поттикнува специјалниот јавен обвинител и судовите да ги спроведуваат своите независни истраги за сите нерешени случаи на политички и кривични престапи и да ги доведат оние што се одговорни пред лицето на правдата;
6. Ги поздравува дипломатските напори на земјата за поттикнување билатерална и регионална соработка со Албанија и воспоставување на нови квалитативни односи во областите како што се трговија, спроведување на законот, борбата  против корупција  и спречување на тероризам;  
7. Потсетува дека земјата веќе има постигнато високо ниво на усогласеност со acquis; жали за фактот, дека сепак,  дел од ова законодавство сè уште не е имплементирано; го забележува подобрувањето во усогласувањето со декларациите на ЕУ и одлуките на Советот за Заедничката надворешна и безбедносна политика и ја нагласува важноста од постепено постигнување на целосна усогласеност, што е предуслов за евроатланската иднина на земјата;

8.  Го признава напредокот постигнат во јавниот сектор со усвојувањето на Стратегијата за реформа на јавната администрација и Програмата за реформа на финансиското управување; ја повикува владата да обезбеди целосна имплементација на овие реформи; ја охрабрува земјата за понатамошно зајакнување на професионализмот преку подобрување на транспарентноста и правичната застапеност и обезбедување целосно почитување на вработувањето засновано на заслуги за позиции во јавните служби;

9. На најсилен можен  начин го осудува нападот на 27 април 2017 година во Парламентот на земјата, што претставува напад врз демократијата и  во кој, неколку пратеници и новинари претрпеа тешки повреди, и повикува организаторите и сторителите да бидат изведени пред лицето на правдата; ја поздравува тековната истрага и судењето на  овие случаи, нагласува дека барањето одговорност за овие акти на насилство треба да продолжи да се спроведува  согласно законите  и на транспарентен, независен и соодветен начин; понатаму ја осудува секоја форма на опструкција и каква било злоупотреба на постапките на Собранието или на претседателските овластувања во кршењето на Уставот;
10. Во целост ја поддржува препораката на Комисијата и следната одлука на Советот, во  јуни 2019 година да  се одреди  датум за почеток на пристапните преговори, во знак на охрабрување за храбрите напори за  пристапување кон реформите; смета дека брзото отворање на процесот на проверка и разговорите за пристап ќе го одржат и продлабочат реформскиот импулс; смета дека отворањето на преговорите ќе обезбеди понатамошен поттик за демократизација и ќе го зголеми надзорот и одговорноста;

11. Ја поздравува формалната покана од НАТО до земјата од 11 јули 2018 година за започнување на преговорите за членство во организацијата;

12. Смета дека членството на Република Македонија во НАТО може да придонесе кон постигнување на поголема безбедност и политичка стабилност во Југоисточна Европа; ги повикува сите земји-членки на ЕУ кои се членки на НАТО активно да го поддржат пристапот на земјата во НАТО;

13. Го поздравува претстојниот премин на земјата во втората фаза од Спогодбата за стабилизација и асоцијација и нејзиното вклучување во Јадранско-Јонската иницијатива и го повикува Советот да ја вклучи земјата во Стратегијата на ЕУ за Јадранскиот и Јонскиот регион;

Демократизација

 14. Ги поздравува првичните чекори за обновување на „чекс енд балансес“ (checks and balances) и зголемувањето на инклузијата преку мерки за подобрување на животната средина во која работат независни институции за надзор, медиуми и организации на граѓанското општество (ОГО); го поздравува конструктивниот дијалог меѓу владата и ГО и улогата што ја имаат во последно време  во обезбедувањето поголеми „чекс енд балансес“; нагласува дека тековните фундаментални промени треба да се направат во инклузивна и отворена политичка атмосфера;

 15. Ги цени напорите на Владата за превенирање на појави на  назадување  и за елиминирање  на преостанатите елементи на  заробена држава и поттикнува таа да ги засили овие напори; потсетува дека земјата беше фаворит во процесот на пристапување во 2000-тите;

 16. Ги поздравува подобрувањата во изборното законодавство, но ја нагласува потребата за навремено ревидирање на Изборниот законик со сеопфатно реализирање на преостанатите препораки на ОБСЕ / ОДИХР, Венецијанската комисија и ГРЕКО за финансирање на кампањите на политичките партии; нагласува дека се потребни дополнителни напори за спречување и испитување на каква било форма на заплашување на гласачите; ги повикува политичките партии да ги демократизираат своите внатрешни процеси на донесување одлуки;

17. Ги охрабрува властите да го комплетираат прекинатиот  попис, со што  ќе се обезбедат  точни статистички податоци  за населението, кои ќе послужат како основа за развојните програми на Владата и соодветното планирање на Буџетот, како и за организирање на избори и пресметување на изборните резултати;

18. Го поздравува продолжувањето на состаноците на Мешовитата парламентарна комисија на Република Македонија и  ја поттикнува континуираната конструктивна работа во рамките на оваа меѓупарламентарна рамка;

19. Го поздравува започнувањето на процесот на дијалогот "Жан Моне" во Охрид на 17 и 18 мај 2018 година и како резултат на тоа едногласната меѓупартиска поддршка на Етичкиот кодекс; ја поттикнува Работната група за реформи и функционирање на Собранието да го разгледа Деловникот за работа на Собранието и да даде предлози за донесување на измени и временски рокови за  приоритетните области наведени во заклучоците во Охрид; ги поттикнува сите засегнати страни вклучени во политичкиот процес да продолжат да ја зајакнуваат културата на компромис и конструктивен политички дијалог, особено меѓу пратениците и да се воздржат од создавање на опструкции што ќе го попречат ефективното функционирање на Собранието;

20. Препорачува Собранието на земјата целосно да ги искористи своите надзорни и законодавни функции,  и  строго да го ограничува користењето на итните процедури, кои го поткопуваат парламентарниот и јавниот надзор; повикува на воспоставување на веродостојна евиденција  при  надзорот над разузнавачките служби и во следењето на човековите права и основни слободи во земјата;

21. Ги поздравува значајните чекори што владата ги презема за постепено враќање на културата на компромис со тоа што ќе ги опфати сите засегнати страни, вклучувајќи ја и опозицијата, со цел да се зајакне демократијата и владеењето на правото и вистинската желба за реформирање на  инклузивен и транспарентен начин;

22. Повикува на ефикасно спроведување на Стратегијата за реформа на јавната администрација и за воспоставување на јасни линии на одговорност; ја нагласува важноста за вработување врз основа на заслуги и слободна  конкуренција во сите фази во процесот на вработување и повикува на зголемување на капацитетот за управување со човечките ресурси; повикува на засилени мерки за подобрување на капацитетите за секторско и финансиско планирање во јавната администрација;

23. Го поздравува зајакнувањето на процесите за децентрализација од страна на Владата со усвојувањето на Акциониот план за децентрализација и развој 2018-2020 како важен чекор во решавањето на недостигот на финансирање и услуги во општините;
24. Ги поздравува тековните напори за промовирање на доброто владеење, одговорноста и слободното медиумско опкружување и зголемување на транспарентноста и подобрување на пристапот до информации од јавен карактер, вклучително и преку објавување на расходите на државните институции; повикува на понатамошни чекори за гарантирање на правата на граѓаните за пристап до информации од јавен карактер; повикува на постојани напори за зголемување на инклузивноста во процесот на донесување одлуки и подобрување на меѓуинституционалната координација;

25. Повикува на понатамошен напредок во дигитализацијата на јавните информации со цел да се направат подостапни и ги охрабрува властите да најдат иновативни е-решенија за понатамошно зголемување на транспарентноста и полесен пристап до информации од јавен карактер и намалување на бирократските постапки ;

Владеење на правото

26. Потсетува дека правилното функционирање на судскиот систем и ефикасните мерки за борба против корупцијата се од огромно значење во процесот на пристапување во ЕУ;

27. Ја поздравува Стратегијата за судски реформи, насочена кон враќање на независноста, одговорноста и професионалноста на судството и ставање крај на политичкото мешање и селективната правда, и ја повикува владата и другите засегнати страни во земјата да ги интензивираат напорите за правилно спроведување на Стратегијата за реформи во судството со воспоставување на здрави механизми за следење и  евалуација; ја нагласува потребата за усогласување на законодавството во согласност со препораките на Венецијанската комисија; повикува на континуирано усвојување и спроведување на мерките предвидени во Стратегијата за судски реформи; нагласува дека се потребни дополнителни напори за заштита на судството од политичко мешање;

28. Го поздравува формирањето на Советот за судска етика во јануари 2018 година и организирањето на курсеви за обука од страна на Академијата за судии и јавни обвинители за етичко однесување на судиите  со цел да се спречи судирот на интереси, и да се воспостават антикорупциски мерки;

29. Останува загрижена од распространетата корупција и ги поздравува првичните достигнувања во спречувањето и гонењето на истите;  загрижена е за ограничените конечни судски одлуки во случаите на корупција на високо ниво, но ги забележува првите судски пресуди за случаите на корупција и злоупотреба на службената должност, како и за настаните од 27 април 2017 година; повикува на постојани напори за воспоставување на евиденција за истраги, обвиненија и конечни пресуди во случаите  на корупција на високо ниво и организиран криминал; ја поздравува работата што ја спроведува Специјалното јавно обвинителство (СЈО) во тешки околности и останува загрижена поради нападите и опструкцијата на неговата работа и недостатокот на соработка од други институции;
30. Ги повикува властите да ја интензивираат борбата против перењето пари и судирот на интереси, преку воспоставување и зајакнување на капацитетите на антикорупциските, антикриминалните и финансиските истражни одделенија  и преку замрзнување, конфискација, враќање и управување со средствата; ги повикува властите да воспостават евиденција за истрагите и гонењата и да го зголемат бројот на пресуди во случаите на перење пари на високо ниво и во случаите на финансиски криминал; го поздравува усвојувањето на Законот за заштита на кодоши, кој обезбедува подобра заштита на кодошите и ги зајакнува владините политики против корупцијата; повикува на итна ревизија на законите за борба против корупцијата, финансиската контрола и јавните набавки; ја поттикнува реформата на општата правна рамка, со што Државната комисија за спречување на корупцијата ќе има јасни овластувања и ќе може да работи целосно независно, така што Јавното обвинителство против организираниот криминал и корупцијата ќе може да спроведува редовни истраги;

31. Укажува дека корупцијата и организираниот криминал се широко распространети во регионот и претставуваат пречка за демократскиот, социјалниот и економскиот развој на земјата; смета дека регионалната стратегија и зајакната соработка меѓу сите земји во регионот се од суштинско значење за поефикасно  справување со овие прашања;

32. Повикува на строго обезбедување на политичка и правна одговорност за кривичните дела, вклучително и за прекршоците што произлегуваат од скандалот со прислушувањето; го поттикнува Собранието да ја заврши реформата на разузнавачките служби, обезбедувајќи соодветен надворешен надзор над безбедносните и разузнавачките агенции;

33. Ги повикува властите да преземат решителни дејства за прекинување на криминалните мрежи поврзани  со трговијата со луѓе, оружје и дрога и да го зголемат институционалниот капацитет и меѓуинституционалната соработка помеѓу надлежните за спроведување на законот и да ги подобрат резултатите од истрагите, гонењата и конечните пресуди;

34. Ги признава направените напори и конструктивната улога што земјата ја има во решавањето на предизвиците на европската миграција и кризата со бегалците; ги забележува постојаните напори и повикува на понатамошно подобрување на системот за азил и управување со миграцијата; ја охрабрува земјата да ја засили и дополнително да ја продлабочи заемната корисна регионална соработка и партнерството со Фронтекс под нов договор за статусот, со цел да се укинат мрежите за трговија со луѓе;

35. Ја нагласува потребата да им се обезбеди  на мигрантите и бегалците, особено на жените и децата, кои аплицираат за азил во земјата или патуваат низ нејзината територија, да бидат третирани во согласност со меѓународното право и правото на ЕУ;

36. Смета дека е неопходно властите да продолжат  да ги интензивираат своите напори во борбата против исламистичката радикализација и странските терористички борци; повикува на зголемена соработка помеѓу безбедносните служби и граѓанските организации, верските водачи, локалните заедници и другите државни институции во областа на  образованието, здравството и социјалните услуги; повикува на континуирано следење на вратените странски борци од страна на безбедносните служби, нивна правилна реинтеграција во општеството и постојана размена на информации со властите на ЕУ и соседните земји;

37. Повикува на натамошно подобрување на правната заштита на децата, ги повикува надлежните органи да обезбедат доволно буџетски средства за спроведување на Законот за правата на  децата и за подобување на службите за поддршка на девојчињата и момчињата кои се жртви на насилство и злоупотреба и за децата  кои биле во конфликт со законот;
38.  Ги повикува унгарските власти да ги обезбедат сите релевантни информации и потребни објаснувања во врска со случајот на поранешниот македонски премиер Груевски, кој избега од неговата земја со тајна дипломатска помош од Унгарија со цел да избегне затворска казна; ова го смета за чин на мешање во внатрешните работи на Република Македонија, а посебно како акт на презир кон судството и владеењето на правото во оваа земја; го забележува барањето за екстрадиција од страна на властите во Скопје и очекува Унгарија да дејствува строго во согласност со односните државни и меѓународни закони така што позитивно ќе одговори на ова барање;
Основни права и граѓанско општество

 39. Ги поздравува мерките за подобрување на меѓуетничката доверба и повикува на инклузивен и транспарентен преглед на исклучителните аспекти од спроведувањето на ОРД; смета дека е од суштинско значење да се обезбеди целосна афирмација на правата на етничките малцинства во јавниот живот; повикува на понатамошни мерки за поттикнување на поголемо вклучување на малцинствата во образованието, со цел да се заживее социјалната кохезија и интеграцијата на заедниците;
40.  Верува дека правните постапки во Република Македонија мора да продолжат, во согласност со процедурите во земјата, и дека Никола Груевски треба да сноси одговорност во рамките на македонскиот судски систем; ја повикува Унгарија да ја почитува независноста на македонскиот правосуден систем и владеењето на правото во земјата, да го преиспита политичкиот азил доделен на Никола Груевски и да започне со негова екстрадиција во Скопје; очекува сите засегнати страни да дејствуваат строго во согласност со односните државни и меѓународни закони; нагласува дека овие судски постапки не треба да се политизираат;
41. Ги поздравува реформите и напорите за постепено усогласување на правната рамка со стандардите на ЕУ, одлуката на земјата да стане набљудувач во Агенцијата за основни права на Европската унија и ратификацијата на повеќето меѓународни инструменти за човекови права; поттикнува целосна имплементација на стандардите за човекови права и политичките документи, како што се Европската конвенција за човекови права (ЕКЧП), при што посебно внимание треба да се посветува на правото на правично судење, слободата на собирање и здружување, правото на живот, слободата на изразување и почитувањето на приватниот и семејниот живот;

42. Забележува дека усвојувањето на Законот за употреба на јазиците претставува значајно достигнување и жали за тактиката на некооперативност со цел да се  поткопа неговото донесување во целосна согласност со стандардните процедури;

43. Ја поздравува ратификацијата на Истанбулската конвенција,  на 23 март 2018 година и повикува да  се комплетираат правните реформи за справување со дискриминацијата и насилството врз жените, девојките и сите деца и да се продолжи со искоренување на домашното и родовото насилство, кое се уште е широко распространето;

44. Ја нагласува потребата да се обезбеди автономија и соодветни човечки и финансиски ресурси за независните надзорни тела; ја поздравува улогата на Канцеларијата на Народниот правобранител во спроведувањето на човековите права и ја нагласува потребата да се обезбеди системско следење на одлуките на Народниот правобранител;

45. Останува загрижена за лошата состојба на лицата со посебни потреби и постојаната дискриминација против нив; повикува на ефективно спроведување на постојните инструменти и стратегии;

46. Ги поздравува првичните чекори за подобрување на спречувањето на дискриминацијата и ги повикува властите да ја вклучат сексуалната ориентација и родовиот идентитет како основа за дискриминација во Законот за спречување и заштита од дискриминација; ги повикува властите да одвојат соодветен буџет за имплементација на Националната стратегија за еднаквост и недискриминација 2016-2020; ги повикува властите ефективно да се справат со криминалот од омраза и говорот на омраза против малцинствата, вклучувајќи ги и ранливите групи како што се Ромите и ЛГБТИ заедницата, и да се казни хомофобичното и трансфобичното насилство и поттикнување на насилство; останува загрижена дека општествените предрасуди продолжуваат и дека говорот на омраза е распространет против ЛГБТИ лицата, во медиумите и на интернет и социјалните медиуми; ги повикува властите да обезбедат ефикасна заштита и да воведат правно-поучни и пропорционални казни за говорот на омраза и хомофобични/трансфобични дејства и насилства; ја нагласува потребата за пристап до здравствената заштита за трансродовите лица; ги осудува постојаните недостатоци во работата на Комисијата за заштита од дискриминација; го поздравува формирањето на Меѓупартиската парламентарна група за правата на ЛГБТИ заедницата, како и Меѓупартиска парламентарна група за правата на ромите;
47.  Повикува на стратегии и законодавство за правата на припадниците на малцинските групи и нивната заштита да бидат целосно имплементирани и поддржани од јавните фондови; инсистира на тоа да се преземат мерки за понатамошно подобрување на образованието, стапката на вработеност, здравството, домувањето, пристапот до добра и услуги и условите за живеење на ромите, осудувајќи ја сегрегацијата во училиштата и другите форми на дискриминација;
48. Го поздравува значителното подобрување на оперативното опкружување и консултациите со ГО, вклучувајќи го и воспоставувањето на Советот за соработка со граѓанското општество; ја нагласува потребата за зајакнување на законската, финансиската, административната и политичката рамка, вклучително и преку законите за фондации и донации; ја нагласува важноста на структурираното вклучување на ГО преку поредовни, сеопфатни, недискриминаторски и предвидливи консултативни процеси;
49. Ја потврдува својата поддршка за иницијативата за формирање на Регионална комисија задолжена за утврдување на фактите за сите жртви на воените злосторства и други сериозни повреди на човековите права извршени на територијата на поранешна Југославија (РЕКОМ); ја повикува владата да преземе водство во нејзиното формирање; ја нагласува важноста на овој процес и активното ангажирање на сите регионални политички лидери со цел РЕКОМ да почне со работа без понатамошно одложување; обрнува внимание на Предлогот на Коалицијата за РЕКОМ од Акциониот план за РЕКОМ, со јасни датуми и репери;

50. Ги поздравува зголемените напори на Владата да го интензивира процесот на деинституционализација и реформа на социјалниот сектор; ја поздравува заложбата да се стави крај на сместувањето на децата во големите јавни институции и да се воспостават услуги за грижа во семејства и заедници; ги повикува властите да преземат итни мерки за да ја повратат растечката стапка на перинатална смртност и да воспостават систем за анализа на причините за овој алармантен тренд;

51. Го поздравува партнерството меѓу владата и Националниот младински совет во земјата во имплементацијата на Програмата за младинска гаранција како добар механизам за соработка помеѓу младите луѓе и носителите на одлуки во формулирањето и спроведувањето на младинските политики; ја повикува Владата да ја зголеми финансиската поддршка за младинските организации и младите луѓе со цел да се справи со проблемот со одливот на мозоци;

Медиуми

52. Ја нагласува клучната улога на независните медиуми  за воспоставување на  демократска и поволна средина; забележува скромни подобрувања во медиумското опкружување и условите за независно известување; повикува на иницијативи за создавање клима која ќе биде поволна за професионалното работење на сите засегнати страни во медиумите, ослободени од било какви внатрешни и надворешни влијанија, како и за истражувачкото новинарство; го поздравува прекинувањето на рекламирањето во медиумите, спонзорирано од државата и засновано на политичко  фаворизирање, како важна мерка за поттикнување на еднакви услови во овој сектор и повикува на понатамошни заштитни мерки против политизацијата на медиумите; ја нагласува потребата од зајакнување на независноста и капацитетот на медиумскиот регулатор и јавниот радиодифузен сервис; повикува на мерки за зголемување на заштитата на трудовите и социјалните права на новинарите, како и да се  обезбеди сигурност дека нема да има неказнивост во случаи на насилство, злоупотреба или закани против новинарите, што исто така ќе придонесе за минимизирање на распространетата автоцензурата во медиумите;

53. Го поздравува подобрувањето на состојбата со обезбедувањето пристап до информации; ја нагласува потребата за ажурирање на законите за медиумските услуги и пристап до информациите од јавен карактер; ја нагласува потребата да се демонстрира нулта толеранција и ефективно да се следат заканите, заплашувањето и нападите врз новинарите преку соодветна регистрација и темелно испитување на таквите инциденти; ја осудува секоја форма на говор на омраза и изјави што повикуваат на агресија; повикува на ефективни мерки за спротивставување на овие појави,  и спротивставување на повредите на новинарскиот етички кодекс  при  објавување  преку интернет; понатаму, ја истакнува потребата од реформирање на медиумскиот сектор без одлагање, со цел да се зајакне Агенцијата за аудио и аудиовизуелни медиумски услуги и да се гарантира објективното и професионално известување;

Економија

54. Ја нагласува потребата за подобрување на деловното опкружување преку обезбедување на фискална консолидација, транспарентност и доверливост на законите, истовремено решавајќи ги преостанатите недостатоци во владеењето на правото, несоодветните регулаторни постапки и произволни инспекции;

55. Ги повикува властите да се осврнат на  големата сива  економија и постојаните проблеми со затајувањето данок и слабото спроведување на договорите што продолжуваат да ги одвраќаат странските директни инвестиции; ја нагласува потребата за спроведување на мерките за јавни набавки и внатрешна финансиска контрола; ја нагласува потребата за подобрување на транспарентноста на податоците за јавните трошоци, набавките, државната помош и користењето на фондовите на ЕУ; повикува на мерки за подобрување на капацитетите за планирање, програмирање и управување со националните инструменти за претпристапна помош (ИПА);

56. Ја повикува Владата да ја унапреди дигитализацијата, како еден од нејзините основни приоритети; без понатамошно одложување да го поттикнува развојот на долгорочната дигитална агенда, вклучувајќи ја, меѓу другото, и стратегија за е-управување, стратегијата за ИКТ и националната стратегија за сајбер-безбедност; нагласува дека сеопфатната дигитална агенда ќе го зајакне економското опкружување и перформансите и ќе ја зголеми транспарентноста и ефикасноста на јавната администрација и услугите; 
57. Ги цени напорите на Владата за подобрување на условите за младите и зајакнувањето на учеството на младите во политиката, на пример, преку Националната стратегија за млади (2016-2025); ја поттикнува владата да се осврне на високата стапка на невработеност кај младите, преку премостување на несогласувањето помеѓу вештините на младите дипломци со  потребите на приватните компании;

58. Повикува Владата да се справи со долгорочната невработеност, невработеноста на младите и ниската стапка на учество на жените на пазарот на трудот на сеопфатен и иновативен начин; повикува на итни реформи во образованието за да се обезбеди стекнатите вештини да бидат усогласени со потребите на пазарот на труд, со што ќе се спречи одливот на мозоци; ја поттикнува Владата да излезе со Стратегија за дигитални вештини и да ја зголеми дигиталната писменост меѓу населението;

59. Потсетува дека Република Македонија го заврши својот последен попис на населението во 2002 година; ја нагласува важноста од спроведување на нов и задоцнет попис на населението за да се добие ажурирана и реална демографска статистика во согласност со стандардите на ЕУ;

60. Го поздравува усвојувањето на новиот Закон за енергетика од страна на македонскиот парламент, кој го транспонира Третиот енергетски пакет на ЕУ и е целосно компатибилен со Договорот за енергетска заедница; ги повикува властите да се фокусираат на реформите на енергетскиот пазар, истовремено обезбедувајќи сигурност во снабдувањето и диверзификација на енергетските извори, особено преку обновливите извори на енергија;
61.  Ги забележува бројните планирани инфраструктурни проекти во рамките на заштитените подрачја кои би можеле да имаат значителни влијанија врз идните локации на Натура 2000; во врска со ова, повикува да се почитува препораката на Постојаниот комитет на Бернската конвенција (бр. 184 (2015)), со тоа што ќе се укине спроведувањето на проектите на територијата на Националниот парк Маврово додека не се заврши Стратегиската оцена за животната средина во целосна согласност со законодавството на ЕУ за животна средина; понатаму повикува да се почитува Одлуката на Комисијата за светско наследство на УНЕСКО (40 COM 7B.68) во врска со природното и културното наследство на охридскиот регион и да се спроведе севкупна Стратешка оцена на влијанието врз животната средина и Проценка на влијанието врз наследството пред да се продолжи со понатамошна работа; повикува да се развие национална стратегија за хидроенергија во согласност со законодавството на ЕУ за животна средина;
62. Ја охрабрува земјата да ја развие конкурентноста на пазарот на гас и енергија, со оглед на целосното раздвојување на комуналните услуги во согласност со Третиот енергетски пакет; повикува на значителни подобрувања на енергетската ефикасност, производството на обновлива енергија и борбата против климатските промени;

63. Ја пофалува Република Македонија за ратификувањето на Парискиот договор на 9 јануари 2018 година, бидејќи борбата против климатските промени ќе се постигне само преку заеднички напори;

64. Го поздравува позитивниот пристап на Владата кон регионалната соработка и добрососедските односи и активното учество во регионалните иницијативи како Процесот за соработка во Југоисточна Европа, Советот за регионална соработка, ЦЕФТА, Западен Балкан Шест, Договорот за енергетска заедница, Договорот за европско заедничко воздухопловство, Централноевропската иницијатива, Регионалната иницијатива за миграција, азил, бегалци (MARRI) и Процесот Брдо-Бриуни;

65. Jа поздравува посветеноста на земјата на проектите за поврзување, спроведени во рамките на Берлинскиот процес; ја забележува потребата од диверзификација на патниот сообраќај, преку спроведување на мерките за реформа на железницата, вклучително и преку надградба или изградба на железничките врски од Скопје до главните градови на соседните земји; повикува на поголем напредок во финализирањето на железничките и патните врски во Коридорите VIII и X;

66. Pовикува на понатамошно олеснување на трговијата и царината и диверзификација на извозот, вклучувајќи го и користењето на регионалниот трговски потенцијал; ја повикува Комисијата да ја ослободи земјата од заштитните мерки за челик и  алуминиум;

67. Изразува загриженост за алармантното ниво на загадување на воздухот во Скопје и другите високо загадени градови и ги повикува државните и локалните власти да преземат соодветни мерки со цел  за итно справување со оваа вонредна ситуација преку ефективни целни мерки  за следење и подобрување на квалитетот на воздухот, вклучувајќи го и подобрувањето на јавниот транспорт и  плановите за поефикасна  мобилност; ја повикува земјата итно да го усогласи своето законодавство со acquis во областа на заштитата на животната средина, природата и климата; да ги подобри  системите за управување со отпад;

***
68. Му порачува на својот претседавач да ја достави оваа Резолуција до Советот, до Комисијата и до Владата и Парламентот на Република Македонија.

